
皇明從信錄卷三十四

　　　　　　　　　　　　　　秀水沈國元述

癸酉〈萬曆元年〉

正月　詔禮部擇日具儀聞舉　經筵

御史鍾繼英上䟽罰俸半年尋降謫時正月十九日早

上出乾淸宮見一無鬚男子假裝內使趨走章皇左右執

之問其名曰王大臣問何自來曰自總兵戚繼光所來時

輔臣張江陵隨票　旨著東廠鞫問且囑曰奈何稱戚總

兵禁勿復言此自有作用大臣旣下廠隨有一辛儒者與

朝夕同處供其飲食男女之欲備極欵厚因敎之曰但稱

自閣老高拱所來欲陰行刺

上而廠校緹騎已集高之門矣天官楊博向江陵曰此事

關係重大若果爲之恐大臣人人自危似乎不可江陵心

不懌太僕卿李糼滋者荆人也方病注門籍強起詣江陵

曰　朝廷拿得外人而公卽令追究主使之人今稱主使

者卽是高老竊恐萬代惡名將歸于公何以自解江陵餙

說以對刑科衆給諫相議具䟽欲將王大臣送出法司審

問江陵慮大臣泄其情力阻之䟽候五日不得上御史鍾

繼英上䟽暗指其事而不明言江陵不敢甚罪之乃票

旨罰俸半年尋以他事降謫威箝衆口時令錦衣朱希孝

--

等會審是日方晴霽忽風沙大作黑霧四塞人對面不相

識又雨雹不止衆皆駭懼辟易理刑官白一淸因厲聲曰

天意若此可不畏乎高老係　顧命元老此事本無影響

而強以誣之我輩皆有身家妻子他日能免誅夷之禍耶

移時乃會問故例廠衛問事必先加刑于是將王大臣先

行決責大臣揚言當初原說與我官作永享富貴我何曾

認得高閣老如何打我朱希𡥉等懼事潰遂罷審而高老

亦稍稍可幸無虞矣二月內始將王大臣送法司然已中

毒啞不能言遂處斬訖自是臺官懼江陵威望亦竟無敢

有申言者〈出紀錄〉

二月嶺東平嶺東有巢曰洋烏潭馬公等寨其地在惠州

叢山深箐延袤八百餘里一夫當關萬夫莫奪故伍端黃

世喬等得嘯聚其中蚕食東路數十年人望之如囘紇冒

頓至　皇考時藍一淸賴元爵益爲梟傑而曾廷鳳江漢

王栗葉景淸馬祖昌諸賊亦據有堅巢爲寇暴所從來遠

矣時督撫殷石汀以嶺東故多盜往歲當事雖舉兵首事

然徒嘗寇略取所獲一二以奏報虛往虛返卽名殺賊耳

恐不大舉將爲東南憂且此屬皆閩粵人非若強胡不可

化誨旣稱聽撫而猶擁堅巢如故此何爲者也自非望風

解散已列爲編氓者不得言撫于是大誓文武將吏進搗

